
Анатоль Ц ітоў
(М інск)

Гербы  м ест  Бельск ай  зям лі

Перш чым пераходзіць непасрэдна да тэмы, неабходна акрэсліць
тэрыторыю даследавання.

Адной з найбольш старажытных з’яўляецца выкананая ў 1613 г.
Т. Макоўскім мапа Вялікага княства Літоўскага, на якой, праўда,
Бельск не пазначаны як адміністрацыйны цэнтр.

Паводле адміністрацыйнага падзелу 1939-40 гг. Бельск быў ра-
ённым цэнтрам і адным „гербавым” местам, акрамя яго самога была
Орля, у адпаведнасці з сучасным адміністрацыйным тэрытарыяль-
ным дзяленнем і яна знаходзіцца па-за межамі яго юрысдыкцыі.

Найбольшая колькасць населеных пунктаў, якія знаходзіліся
ў „зямлі Бельскай”, зафіксавана на мапе Вялікага княства Літоўс-
кага ў сярэдзіне XVI ст.1 Адпаведна з ёй на той час былі тут наступ-
ныя месты: Бельск, Бранск, Гонязь, Кляшчэлі, Кнышын, Нарва,
Орля і Сураж. Яны раней ці пазней мелі свае ўласныя гербы — як
сімвалы незалежнасці і пэўнага комплексу правоў мяшчан у дачы-
ненні да вярхоўнае ўлады.

Хацелася б адразу адзначыць тое, што дакументаў, звязаных
з майдэборскімі правамі гэтых местаў, у музеях і архівах Беларусі
намі на сёння не выяўлена. Гэта, праўда, не тычыцца Орлі. Шмат
пісьмовых крыніцаў па ёй зберагаюцца ў Фондзе князёў Радзіві-
лаў, і калі быць аб’ектыўным, то ў тым жа фондзе выяўлены адбі-
так гонязскай пячаткі XVI ст.

1 Atlas Historyczny Polski. Serja B: Tabl. t. Lwów 1927 r.

1. Пячатка Нарвы, рэканструкцыя. 2. Пячатка Кнышына, рэканструкцыя.

Увогуле сфрагістычныя помнікі па дадзенаму прадмету даволі
поўна прадстаўлены ў зборах вядомага даследчыка Мар’яна Гу-
моўскага, якія захоўваюцца ў Нацыянальным музеі ў Кракаве2. У ім
сярод іншых зберагаюцца зробленыя М. Гумоўскім замалёўкі пя-
чатак Кляшчэляў 1782 і 1787 гг. — як мы мяркуем — малой і вялі-
кай ды дзвюх кнышынскіх пячатак XVI i XVIII стст.3

Пячаткі Нарвы і Суража — абедзве з XVI ст.4 Асабліва цікавай
нам здаецца першая пячатка. На ёй замест легенды вакол выявы
пададзена імітацыя тэксту. Такая з’ява ўжо зафіксавана намі на пя-
чатках іншага места — Крычава5. Ужыванне гэтага прыёму яскра-
ва сведчыць аб тым, што рэзчык пячаткі не ведаў ані лацінскай, ані
польскай моў, што вымусіла выразаць замест тэксту нейкія значкі
і асобныя літары, якія разам даволі аддалена нагадвалі напячата-
ны надпіс. Цікава і тое, што такая праца была прынята заказчы-
кам, які, хутчэй за ўсё, меў аналагічныя са злотнікам веды ў гэтай
галіне. Нарваўская пячатка магчыма была выразана ў 1545 г. — аб
чым сведчыць храналагічны элемент на ёй.

Што тычыцца саміх прывілеяў на майдэборскія правы, дык яны
сканцэнтраваны пераважна ў двух местах — Вільні і Пецярбургу.

У Вільні старажытныя дакументы па цікавячаму нас пытанню за-
хоўваюцца ў аддзеле рукапісаў бібліятэкі Акадэміі навук Летувы. Там
ёсць прывілеі Бельска ад 1501 г.6  і пазнейшыя, канфірмацыйная. Тут
жа захоўваецца каля дзесятка кляшчэлеўскіх прывілеяў, у тым ліку

2 Muzeum Narodowe w Krakowie. Biblioteka Czartoryskich. Oddział rękopisów (дa-
лей: MNK).

3 MNK — 1485
4 Тaм жа NNK 1488 i 1491.
5 А. Цітоў, Пячаткі старажытнай Беларусі, Мінск 1993, с. 210-211; NNK 12
6 NNK, F 6 — 81

Жыгімонта ІІІ Вазы ад 1601 г. і Аўгуста ІІІ ад 2 лютага 1767 г.
Дакументы на заснаванне майдэборыі ў Нарве выдадзены Жыгі-

монтам Аўгустам 15 кастрычніка 1555 г. Тут жа  захоўваецца і кан-
фірмацыйная прывілея Яна ІІІ ад 8 красавіка 1679 г.7

Больш праблематычнымі з’яўляюцца пошукі аўтэнтычных пры-
вілеяў Гонязі, Кнышына, Суража. Адпаведна з апублікаванымі да-

3. Герб Бельска: у срэбным полі выява
зубра з залатымі рагамі, на зялёнай
зямлі. Атрыманы ў 1501 г.

4. Герб Бранска: у чырвоным полі выя-
ва ездака на кані — Пагоня. Атрыманы
ў XVI ст.

5. Герб Гонязі: у залатым полі чорны
мядзведзь. Атрыманы ў 1547 г.

6. Герб Кляшчэляў: у чырвоным полі
Божае Ягня з харугвай. Атрыманы
21 лістапада 1581 г.

7 Там сама F 1 — 290

7. Герб Кнышына: у залатым полі чор-
ная галава зубра, язык і вочы чырво-
ныя. Атрыманы ў 1568 г.

8. Герб Орлі: у чырвоным полі чорны
арол у правай лапе трымае сякеру.
Атрыманы 15 мая 1643 г.

9. Герб Нарвы: у зялёным полі два за-
латыя рыбацкія кручкі, паміж імі левая
хвалістая срэбная перавязь. Адпаведна
з праектам ад 20 чэрвеня 1868 г.

10. Герб Суража: у чырвоным полі срэб-
ны карп. Зафіксаваны на пячатцы 1582 г.

дзенымі8 яны былі сканцэнтраваны ў Пецярбургу, і на сёння му-
сяць захоўвацца ў Пецярбургскім аддзяленні Інстытута гісторыі Ра-
сейскай акадэміі навук. Па словах навуковых супрацоўнікаў, даку-
менты гэтых местаў былі перададзены падчас рэстытуцыі ў Поль-

8 М. Г. Курдюмов, Описание актов, хранящихся в архиве археографической
комиссии, Санкт-Петербург 1907.

шчу, але акты перадачы мне не былі паказаны.
Адпаведна з папярэднім вышукам у Пецярбургу мусяць быць

прывілеі Гонязі — на заснаванне цэхаў, на ганчарскі цэх і тры мес-
цкія прывілеі, а таксама адзінаццаць кнышынскіх прывілеяў, сярод
іх месцкая 1568 г., ганчарскаму цэху, капялюшнікам (1607 г.) і шэ-
раг іншых.

Крыху менш аўтэнтычных дакументаў (восем) належаць Сура-
жу. Сярод іх былі наступныя: лацінамоўная пацвярджальная пры-
вілея на майдэборскія правы, атрымана ў 1501 г. У ёй канфірмуюц-
ца наданні, зробленыя ў верасні 1440 г. Пазней гэтыя і іншыя воль-
насці былі замацаваны прывілеямі 1549 г. А ў 1558 г. была дадзена
лацінамоўная (у адрозненне ад папярэдніх беларускамоўных) пры-
вілея на правы збору падаткаў з купцоў. Потым места атрымала
прывілеі ці іхнія пацвярджэнні ў 1637, 1649, 1663, 1670 гг.

Што тычыцца месцкай геральдыкі Бельскай зямлі, яна вельмі
добра ўжываецца ў агульную схему развіцця геральдыкі. На яе гер-
бах адлюстравалася наяўнасць двух этапаў — геральдычнага і поз-
нагеральдычнага (з XVIII ст.).

Не можа не звярнуць на сябе ўвагу эмблематыка гербаў, у пер-
шую чаргу Бранска і Орлі. Апошні герб адлюстраваў на сабе агуль-
ную тэндэнцыю для кн. Радзівілаў, якія імкнуліся праз наданне свай-
го герба (крыху змененага) альбо ягоных элементаў, падкрэсліць улас-
ную ролю і правы на тое альбо іншае места. Гэта вельмі добра назіра-
ецца ў Нясвіжы, Біржах, Алыцы, Клецку, Капылі і іншых местах.

Згаданы вышэй бранскі герб пярэчыць сваёй эмблематыкай прын-
цыпу іерархіі гербаў. Справа ў тым, што дзяржаўны герб — Паго-
ня, не мог належаць месту. Тым не менш наяўнасць ездака на яго
гербе можа сведчыць аб тым, што места карысталася вельмі даўно
правамі на самакіраванне, калі гэты прынцып яшчэ не набыў сваёй
абсалютнай моцы. На фарміраванне гэтае эмблемы магло таксама
паўплываць прыгранічнае становішча места, і, па-трэцяе, гэты герб
быў атрыманы ўжо пасля 1569 г., як згадка аб былой дзяржаўнай
прыналежнасці.

Безумоўна мы не прэтэндуем на ісціну апошняе інстанцыі, але
геральдычная сітуацыя Бельскай зямлі выглядае, на нашу думку,
такім чынам.


